
ЗАХИДАЛ 85

	 

	XVI˗XVII ЗУУНЫ ҮЕИЙН ЕВРОПЫН ХЭМЖЭЭГҮЙ ЭРХТ ЁС

	 

	1932 оны наймдугаар сарын 26

	 

	Би дахиад л цалгардаж захидлаа бичилгүй удав. Намайг нягт нямбай бай гэж хэн ч хэлэхгүй юм, би байсхийгээд л бодсоноо орхин өөр зүйлд орж явчих юм. Бид хамт байсан сан бол асуудал огт өөр байх сан. Нэг дор суугаад ярилцдаг бол надад ингэж бичих хэрэг юу байх билээ?

	Би сүүлчийнхээ захидалд их самуун, өөрчлөлт болж байсан үеийн Европын тухай бичээд зогссон. Тэр бол арван зургаа, арван долоодугаар зууны үе нэгэн зэрэг буюу дундад эртний үеийг эцэс болгож, хөрөнгөтний ангийг өндийн босоход тус дөхөм үзүүлсэн эдийн засгийн хувьсгалын дараахан болсон тэр их өөрчлөлтүүд байв. Өрнөд Европт Загалмайтны шашин католик, протестант гэсэн хоёр бүлэг болон хуваагдсаныг үүний өмнөх захидалд өгүүлсэн билээ. Шашны дайны үед ялангуяа Герман тэр хоёр бүлгийн тулалдааны талбар болжээ. Учир нь тэр хоёр талын хүч чухамхүү Германд ойролцоогоор тэнцүү байсан байна. Өрнөд Европын бусад орон ч уг тэмцэлд ямар нэгэн хэмжээгээр татагдан оржээ. Англи тэнд болж байсан шашны тэмцлээс хөндий үлджээ. Генрих VIII хааны үед Англи Ромоос тасарч, тэгснээр дотоодын эмх замбараагүйг ямар нэг хэмжээгээр засаж, тусгай сүм хийдтэй болсон нь католик протестантын дундаж байдалтай байжээ. Генрих VIII шашны тухайд нэг их анхаарсангүй. Тэр сүм хийдийн газрыг авахыг хүсэж, улмаар ч авсан ажээ. Тэр дахин гэрлэхийг хүсдэг, гэрлэдэг ч байжээ. Тийм учраас Шинэтгэлийн гол үр дүн нь хаад ноёд папын ивээлээс мултран гарсан явдал байлаа.

	Сэргэн мандалт ба Шинэтгэлийн хөдөлгөөн өрнөн дэлгэрч, Европын нүүр царайг өөрчилсөн эдийн засгийн ахиц гарч байх үед улс төрийн байдал ямар янзтай байв аа? Арван зургаа, арван долоодугаар зууны үед Европын газрын зураг ямар болсон байв аа? Тэр зураг хоёр зуун жилийн турш өөрчлөгдсөн нь мэдээж хэрэг. Тэгвэл арван зургаадугаар зууны эхэн үед тэр зураг ямар байсныг харъя л даа.

	Зүүн өмнөдөд туркүүд Константинополийг эзлэн түүний эзэнт улс Унгар руу давшин байв. Баруун өмнөдөд арабын байлдан дагуулагчдын удам угсаа болох мусульман˗сарацинууд Гранадаас хөөгдөж, Фердинанд ба Изабеллы нарын хамтран удирдсан Испани загалмайтны шашинт гүрэн болон гарч иржээ. Испанид болж байсан загалмайтан, лалынхны хоорондын удаан жилийн тэмцэл нь испаничуудыг католик ёсыг үнэн голоос бишрэн дагагчид болгон хувиргасан байв. Чухамхүү Испанид католик ёсны аймшигт эрүүдэн шүүх арга ихэд дэлгэрчээ. Америкийг нээж, тэндээс их баялаг олж авах болсноор омог зориг нь бадарсан Испани европын улс төрийн бодлогод тэргүүлэх үүрэг гүйцэтГэх болжээ.

	Газрын зургийг дахин харъя. Англи, Францыг бид мэдэж байна, тэд бараг л өнөөдрийн байгаа шигээ байв. Газрын зургийн төв хэсгийг тус тусдаа ямар нэгэн хэмжээгээр биеэ даасан германы олон жижиг улсад хуваагдсан Эзэнт гүрэн эзлэн байв. Тэр бол ван, гүн, хутагт, хувилгаад хийгээд ер нь тийм маягийн эрхтэн дархтны захиргаанд оршин агч олон жижиг улсуудын сонин бөөгнөрөл байлаа. Бас онцгой эрх дархтай олон хотуудтай, умардын худалдааны хотууд нь тэдэнтэй нийлж холбоот улс болж байв. Албан ёсоор хүлээн зөвшөөрөөгүй боловч хэрэг дээрээ биеэ даасан Швейцарын бүгд найрамдах улс гэж байв. Венецийн бүгд найрамдах улс хийгээд Умард Италийн бусад хот улсууд байв. Ромын эргэн тойрон нутаг дэвсгэр папын мэдэлд байж Папын муж хэмээн нэрлэдэг байв. Өмнөд этгээдэд нь Неаполь ба Сицилийн вант улс оршин байлаа. Дорно зүгт Эзэнт гүрэн ба Орос орны хооронд Польш улс, мөн оттоманы туркүүдийн аюулд өртөн байсан Унгарын вант улс оршин байв. Түүнээс зүүн тийш Алтан Ордны монголчуудаас чөлөөлөгдсөний дараа хүчтэй улс болоод байсан Орос улс байв. Умард ба Өрнө зүгт бас хэд хэдэн бусад улс оршин байв.

	Арван зургаадугаар зууны эхэн үеийн Европын байдал ийм шиг байлаа. 1521 онд Карл V хаан ширээнд суужээ. Тэр бээр Габсбургийн угсааны хүн агаад Испанийн вант улс, Неаполь ба Сицилийн вант улс, бас Нидерландыг ов мэх хэрэглэн өвлөн авсныг бид дээр нэгэнт ярьсан. Зөвхөн тэгж хаад ноёдын худ ургийн холбоогоор Европын бүхэл бүтэн улс орон, ард түмэн эзэн хаадаа сольж байсан нь сонин шүү. Зөвхөн өвлөх журмаар олон сая хүн, том орнуудыг өөрийн болгон авч болдог байв. Заримдаа түүнийг инж болгон өгдөг ч явдал байжээ. Жишээ нь английн хаан Карл II˗ын эхнэр Екатерин Брангансын (Португалийн) инж болгож Бомбей арлыг түүнд бэлэглэж байжээ. Тийм учраас Габсбургийнхан ухаан зарж худ ураг болсны хүчээр бүхэл бүтэн эзэнт улс байгуулж, Карл V тэргүүн нь болж байжээ. Карл бол идэхийн хэнхэг туссанаараа ялгарахаас бус өөр юмгүй огт ерийн нэг хүн боловч асар их эзэмшил нутагтай учраас тэр үедээ Европт аварга том хүн мэт санагддаг байсан ажээ.

	Карлыг эзэн хаан болдог яг тэр жил Сулейман Оттоманы эзэнт улсын тэргүүн болжээ. Түүний хаанчлалын үед энэ эзэнт улсын нутаг дэвсгэр бүх чиглэлээр, ялангуяа Дорнод Европ зүг ихээхэн өргөжин тэлжээ. Туркүүд бүр Вена хотын хаалганд тулж очсон боловч хуучны тэр сайхан хотыг эзлэн авах боломжоо хайхрамжгүйгээр алджээ. Гэвч тэд Сулейманд алба төлдөг болоод салсан нь дээр гэж итгүүлэн Габсбургийн угсааны эзэн хааныг сүрхий айлгаж чаджээ. Ариун Ромын эзэнт гүрний их эзэн хаан туркийн султанд алба төлдөг болсныг бодоод үз л дээ. Сулейман бол Их Сулейман гэдэг нэрээр алдаршсан хүн. Тэр Дорнод Ромын буюу Византийн эзэнт гүрний эзэн хааны үе залгамжлагч гэж үзэх тул тэгж өөрийгөө хаанд өргөмжилсөн ажээ.

	Сулейманы үед Константинопольд барилгын ажил их өрнөж. гоё сайхан олон сүм баригдаж байжээ. Италийн Сэргэн мандалтын үеийн урлаг Дорно зүгт ч бас хөгжиж байсан нь магад. Урлагийн салбарт зөвхөн Константинопольд сэргэлт гараад зогсоогүй, Перст, Хорасанд, Дундад Азид ч сайхан уран зургууд бий болж байжээ.

	Энэтхэгт моголын Бабур баруун˗умардаас ирж шинэ хаанчлал тогтоосныг бид ярьсан. Энэ бол Карл V Европт эзэн хаан сууж, Сулейман Константинополийг эзэмшиж байсан 1526 онд болсон явдал билээ. Бид Бабур, түүний угсааны сайн сайн хүмүүсийн тухай хожим ярилцах болно. Харин энд нэг сонирхолтой зүйлийг тэмдэглэхэд хэдийгээр Бабур тэр үеийн европ маягийн хаадаас давуутай бөгөөд Сэргэн мандалтын үеийн хаадын дайтай хүн байв. Тэр балмад зантай боловч зоригт дайчин эр, урлаг утга зохиолыг ихэд сонирхдог хүн байжээ. Тэр үед Италид балмад зантай хаад мөн олон байсан боловч тэд бас л урлаг утга зохиолыг бишрэн шүтдэг, тэдний жижиг ордсын үзэмж гайхам сайхан байдаг байжээ. Флоренцод байсан Медичийн гэр бүлийнхэн, Борджийн гэр бүлийнхэн ихээхэн нэрд гарчээ. Гэвч Италийн тэдгээр эзэд тэр үеийн Европын бусад хаадын нэгэн адил Макиавеллийн үзлийг чанд баримталсан, жудаггүй өдөөн хатгагч, харгис хэрцгий, дайсныхаа эсрэг тэмцэхдээ юм л бол хор, хутга мэс хэрэглэсэн яргачид байжээ. Дайчин Бабурыг тэр бүх жижиг олон хаадтай зэрэгцүүлэн үзэх гэвэл шударга бус бөгөөд тэдний бяцхан ордсыг Дели буюу Аград байсан Акбар, Шах˗Жахан зэрэг моголын бусад эзэн хаадын орд харштай зэрэгцүүлэн үзэх гэвэл дүйцүүргүй хэрэг болох сон билээ. Моголуудын ордос маш үзэсгэлэнтэй сайхан байсан гэж ярилцах бөгөөд тийм эрхэм тансаг сайхан орд хаана ч байхгүй байсан байж болох юм.

	Бид яриандаа хөтлөгдөөд бараг мэдэлгүй Европоос Энэтхэг рүү ороод ирлээ. Гэвч би европт Сэргэн мандалт болж байсан тэр үед Энэтхэг болон бусад орон газарт юу болж байв аа гэдгийг чамд таниулах гэж бодсон юм. Тэр үед Туркт ч, Перст ч, Дундад Азид ч, Энэтхэгт ч урлаг сэхэн сэргэж эхэлж байлаа. Тэр бол Хятадын Мин улсын энх тунх цэцэглэлтийн үе бөгөөд уран сайхны бүтээл нь маш өндөр төвшинд хүрсэн байжээ. Гэвч ер нь Сэргэн мандалтын үеийн бүх урлаг магадгүй хятадынхаас бусад нь ордны урлаг байв. Сэргэн мандалтын урлаг ард түмний урлаг байгаагүй юм. Би заримынх нь нэрийг дурдаж байсан Италийн агуу их уран зураачид нас барснаас хойш гарч ирсэн Сэргэн мандалтын хожуу үеийн урлаг бол улиг болсон, үлбэгэр ялихгүй зүйлс байв.

	Тийнхүү Европ арван зургаадугаар зууны үед католик ба протестант шашинт хаадын мэдэлд хуваагдсан байлаа. Тэр үед хаад эздийг л гэхээс биш ард түмэн гэж огтхон ч санаж дурсахгүй байжээ. Итали, Австри, Франц, Испани улсууд католик шашинтан, Германы тал нь католик. тал нь протестант шашинт улсууд байв.

	Зөвхөн хаан нь тэгж хүссэн учраас Англи протестант шашинтан улс гэж тооцогдож байв. Англи протестант шашинтай болсны бас нэг учир нь Ирландыг эзлэн авч дэрлэн мөлжиж байх гэсэнд оршиж байв. Тэгэхдээ ард түмний хувьд шашин учир холбогдолгүй байсан мэт үзэл огт буруу болно. Шашин ард түмний хувьд ихээхэн холбогдолтой бөгөөд түүний улмаас олон дайн, хувьсгал гарч байсан билээ. Шашны үзлийг улс төр, эдийн засгийнхаас салган үзэхэд хэцүү юм. Шинээр гарч ирсэн худалдаачдын анги хүчтэй болсон газарт Ромын эсрэг протестантуудын бослого гарч байж гэдгийг би чамд ярьсан байх. Ингэхлээр шашин ба худалдаа хоорондоо холбоотой байсан нь эндээс харагдаж байна. Бас өөр жишээ хэлье. Олон эзэн хаад шашны Шинэтгэлээс айн эмээдэг байв, учир нь түүний нэрийн дор иргэний хувьсгал болж улмаар өөрсдийг нь түлхэн унагахад хүрч бодох юм гэж тэд эмээдэг байлаа. Папын шашны эрх мэдлийн эсрэг тэмцэн босоход бэлэн байгаа хүн хаад буюу вангуудын улс төрийн эрх мэдлийн эсрэг ч тэмцэн босож чадах байв. Хаан хүний хувьд энэ бод аюултай зүйл байв. Тэд хаан суухаар дээд тэнгэрээс заяасан гэдэг үзлээ баримталсаар байв. Протестант шашинт хаад хүртэл тэр үзлээс салж чадахгүй байв. Хэдийгээр шинэтгэл боллоо ч гэсэн Европт хаан хүн урьдын адил бүхнийг захирах хүчтэй хэвээр байжээ. Тэд урьд цагт хэзээ ч тийм хэмжээгүй эрх дархтай байсангүй. Урьд цагт том феодал язгууртнууд хааны эрх мэдлийг хязгаарладаг, үе үе эсэргүүцэл үзүүлдэг байжээ. Худалдаачид ба хөрөнгөтнүүд язгууртан нарт дургүй хаад ч мөн дургүй байлаа. Тийнхүү худалдаачдын акт, бас тариачдын туслалцаатайгаар язгууртан нарт цохилт өгч хаад өөрсдөө хэмжээгүй эрх эдлэх болжээ. Хөрөнгөтнүүд хүч чадал сууж, нөлөө нь өссөөр боловч хараахан хааны эрх мэдлийг хязгаарлах хүчтэй болж чадаагүй байжээ. Гэвч төдхөн дунд ангийнхан хаадын элдэв үйлдлийг эсэргүүцэх болжээ. Нэн ялангуяа олон давхар хүнд албан татвар ногдуулах, шашны хэрэгт оролцохыг нь эсэргүүцэж тэд бослого гаргаж байв. Тийм явдал хааны таалалд огт нийцэхгүй байв. Хааны хийсэн үйлдлийг дунд ангийнхан эсэргүүцэх эрхтэй гэж үзсэн явдал хааныг эгдүүцүүлжээ. Тийм учраас хаан тэднийг шоронд суулгаж, бусад олон зүйлийн шийтгэл хүлээлгэх болжээ. Бид өнөөдөр британийн засгийн газарт захирагдахаас татгалзахад Энэтхэгт хүмүүсийг баривчлан байдаг шиг хаад хүмүүсийг дур зоргоороо баривчилдаг байв. Хаан бас худалдааны хэрэгт оролцох болсон байна. Энэ бүхэн байдлыг муутгаж, хааныг эсэргүүцэх явдал ихэсжээ. Хаадын хэмжээлшгүй эрхт ёсны эсрэг засгийн эрх мэдлийн төлөө хөрөнгөтний хийсэн тэмцэл бүр сүүлийн үе хүртэл олон зуун жил үргэлжилсэн бөгөөд дээд тэнгэрээс заяасан эрх гэдэг үзэл номлол бүрмөсөн балран унаж, хаад лай ланчгаа эдлэх хүртэл нэг бус хаан толгойгүй болж байжээ. Уг ялалт зарим оронд арай эрт, зарим оронд арай хожим болсон байна. Бид тэр тэмцлийн хувь заяа яаж төгсөж байсныг хожим бичих захидлууддаа өгүүлэх болно.

	Арван зургаадугаар зууны үед нийтэд нь биш боловч, ер нь бараг бух европ даяар хаан эзэгнэх байдлаа алдаагүй байв. Швейцарт уулынхны ядуу тариачид Габсбургийн угсааны хүчирхэг эзэн хаадын эсрэг эрслэн тэмцэж, эрх чөлөөгөө олж авч байсныг чи санаж байх ёстой. Тийнхүү европын хэмжээгүй эрхт ёсны их далайн дунд бяцхан Швейцар орон хаангүйгээр арал мэт оршин байж л.

	Тэгтэл мөдхөн өөр нэг газар Нидерландад байдал хурцдаж ард түмэн ба шашин эрх чөлөөний төлөө тулалдаан болж ялалт хийж байлаа. Нидерланд бол бяцхан орон боловч тар үеийн Европын том орон болох Испанийн эсрэг эрэлхэг тэмцсэн юм. Тэгснээрээ Нидерланд Европ дахинд үлгэр жишээ үзүүлжээ. Дараа нь Англид ард түмний эрх чөлөөний тэмцэл өрнөжээ. Уг тэмцэл хааныг авч хаян тэр үед хуралдах болсон парламентын ялалтыг хангажээ. Тийнхүү Нидерланд болон Англи эн тэргүүнд хэмжээгүй эрхт ёсны эсрэг хөрөнгөтний тийнхүү тэмцлийг хийж эхэлжээ. Тэдгээр орны хөрөнгөтнүүд ялалт хийж шинээр бий болсон давуу байдлаа ашиглан бусад орноос түрүүнд гарч чаджээ. Энэ хоёр орон хожим нь хүчирхэг флот байгуулж, хоёул алс холын орнуудтай худалдааны харилцаа тогтоож, хоёул Азид эзэнт улсынхаа эх суурийг тавьжээ.

	Захидлууддаа би одоо хүртэл Английн тухай нэг их юм хэлээгүй байсан. Гэвч европын орнуудын дотор Англи нэг их нөлөөтэй байж чадаагүй болохоор яриад байхаар юм ч байгаагүй билээ. Тэгвэл одоо англид байдал өөр болж, тэргүүн эгнээнд хурдан гарч ирж байгааг бид харж байна. Эрх чөлөөний их хартийн тухай, парламент бий болсон тухай, түүнчлэн янз бүрийн угсааны хаадын хоорондын дотоодын дайн дажин, тариачдын үймээн самуун гарч байсан тухай бид урьд ярьсан. Тэдгээр дайны үеэр хаад урван тэрсэлсэн алан хядах ажиллагаа явуулж, хөлсний алуурчдын тусламжийг ч авч байжээ. Тулалдааны явцад феодал язгууртны олон төлөөлөгчид амь эрсдэж, энэ анги байр сууриа нэгэнт алдсан байна. Төрийн хуанлид Тюдоров хааны үе эхэлж тэр мөн л хэмжээгүй эрхт ёсоор засгийг барьж байв. Генрих VIII бол Тюдоровын угсааны хүн. Түүний охин Елизавет 1 бол бас л Тюдоровын ордноос гарсан хүн юм.

	Эзэн хаан Карл V˗ыг нас барсны дараа эзэнт улс нь мөхжээ. Испани ба Нидерланд түүний хүү Филипп II˗ын мэдэлд шилжжээ. Тэр үед Испани хүчирхэг эзэнт улсын ёсоор Европт ноёрхож байв. Түүний эзэмшил нутгийн бүрэлдэхүүнд Перу ба Мексик орж байсныг чи санаж байгаа биз. Америкаас Испанид алт урсан орж ирж байв. Тэгэхдээ Колумб, Кортес Писарогийн хүчээр бий болсон шинэ нөхцөл байдлын давуу талыг Испани ашиглаж чадаагүй байна. Испани худалдаа хийхийг нэг их хүсэхгүй байжээ. Санаа тавьдаг ганц юм нь мухар сүсэгт харгис бурангуй шашин байв. Залхаан цээрлүүлэх ажиллагаа газар сайгүй дэлгэрч, буруу номтон гэгчдийг хамгийн аймшигтайгаар тарчилган зовоодог байжээ. Үе үе л олон нийтийн цуглаан хийж, хаан, хааны гэр бүлийнхэн гадаадын элчин төлөөлөгчид, олон мянган ард түмэн оролцсон тэр цуглаан дээр асар том түүдэг гал шатааж «буруу номтныг» бөөнөөр нь авчирч амьдаар шатаадаг байв. Олны өмнө тэгж шатаахыг золигт гаргах гэж нэрлэдэг байв. Тэр бүхэн аймшигтай сэтгэгдэл төрүүлдэг байлаа. Тэр үеийн Европ дахины түүхэнд учрыг нь ойлгохын аргагүй тийм аймшигт аллага хядлага, зэрлэг бүдүүлэг явдал шашны мухар сүсэг ихэд дэлгэрсэн байлаа. Испанийн эзэнт улс удаан тогтнож чадсангүй. Бяцхан Голландуудын баатарлаг тэмцэл Испанийг үндсээр нь донсолгожээ. Түүнээс арай хожим Английг байлдан дагуулах гэсэн оролдлого нь бүрэн уналтаар төгсөж, испанийн цэргийг авч явсан «Ялагдашгүй хөлөг онгоцны флот» нь Английн эрэгт ч хүрч чадаагүй ажээ. Тэдний хөлөг онгоцнууд задгай тэнгист бут цохигджээ. Энэ нь ч санамсаргүй хэрэг биш байлаа. учир нь «Хүчирхэг флотыг» командлагч нь хөлөг онгоц ч мэдэхгүй, далай тэнгисийг ч мэдэхгүй хүн байв. Тэгээд ч тэр эзэн хаан Филипп II˗т хандан: «түүний хэлснээр тэнгисийн стратеги мэдэхгүйгээс гадна өөрөө муу далайч учир энэ хэргэм тушаалаас чөлөөлж өгөхийг эрхэмлэн гуйя гэхэд нь флотыг бурхан тэнгэр өөрөө жолоодох болтугай хэмээн хаан хариулж байжээ!».

	Тийнхүү Испанийн эзэнт улс яваандаа бууран унажээ. Карл V˗ын хаанчилж байсан үед испани нутагт наран хэзээ ч жаргаж байгаагүй хэмээн ярилцдаг ажээ. Бардам сэхүүн зант бусад эзэнт улсууд энэ үгийг одоо ч хэлэх нь нэг бус удаа тохиолддог билээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

